
Муниципаль милектәге мөлкәтне бүлешүгә
бәйле мәсьәләләрне хәл итү тәртибе турында

ТАТАРСТАН РЕСПУБЛИКАСЫ 

ЗАКОНЫ

	
	Татарстан Республикасы

Дәүләт Советы тарафыннан 

2008 елның 10 июлендә 
кабул ителде 




(2009 елның 17 октябрендәге 44-ТРЗ номерлы, 2019 елның 1 мартындагы     9-ТРЗ номерлы Татарстан Республикасы законнары редакциясендә)
Әлеге Закон муниципаль мөлкәтне җирле үзидарә органнары арасында бүлешүгә бәйле мөнәсәбәтләрне җайга сала. 

1 статья. Муниципаль мөлкәтне бүлешүнең хокукый нигезләре

1. Әлеге Закон кысаларында мөлкәтне бүлешү түбәндәгеләр арасында гамәлгә ашырыла:

яңа төзелгән шәһәр, авыл җирлекләре һәм чикләрендә әлеге җирлекләр төзелгән муниципаль район арасында;

яңа төзелгән муниципаль район һәм аның чикләрендә урнашкан шәһәр, авыл җирлекләре арасында;

муниципаль берәмлек бүленгән очракта, яңа төзелгән муниципаль берәмлекләр арасында;

муниципаль район чикләренә керә торган шәһәр җирлегенә шәһәр округы статусы бирелгән яки аннан шәһәр җирлеге статусы алынган очракта, муниципаль район һәм шәһәр округы арасында;

муниципаль берәмлекләр арасында, аларның чикләрен үзгәртү бер муниципаль берәмлекнең аерым торак пунктлары территорияләрен икенче муниципаль берәмлек территориясенә кертүне китереп чыгарган очракта;
"Россия Федерациясендә җирле үзидарә оештыруның гомуми принциплары турында" 2003 елның 6 октябрендәге 131-ФЗ номерлы Федераль законның 12 бүлеге үз көченә кергән көнгә кадәр төзелгән муниципаль берәмлекләр арасында; (абзац 2009 елның 17 октябрендәге     44-ТРЗ номерлы Татарстан Республикасы Законы белән кертелде)
авыл җирлегенең җирле әһәмияттәге мәсьәләләре исемлеге үзгәргән очракта, муниципаль район һәм аның составындагы авыл җирлекләре арасында. (абзац 2019 елның 1 мартындагы 9-ТРЗ номерлы Татарстан Республикасы Законы белән кертелде)
2. Муниципаль милектәге мөлкәтне муниципаль берәмлекләр арасында бүлешү "Россия Федерациясендә җирле үзидарә оештыруның гомуми принциплары турында" 2003 елның 6 октябрендәге 131-ФЗ номерлы Федераль законның (алга таба – Федераль закон) 50 статьясында билгеләнгән мөлкәт төрләре нигезендә гамәлгә ашырыла. 
3. Муниципаль мөлкәтне бүлешү тәртибендә бер муниципаль берәмлек милкеннән икенче муниципаль берәмлек милкенә тапшыру түләүсез нигездә гамәлгә ашырыла.
2 статья. Муниципаль мөлкәтне бүлешүгә инициатива белдерү
1. Муниципаль мөлкәтне бүлешү максатларында башка муниципаль берәмлек милкенә тапшыру (кабул итеп алу) инициативасын белдерү хокукына үз милкендә мөлкәт булган муниципаль берәмлекнең дә, мөлкәткә дәгъва белдерүче муниципаль берәмлекнең дә җирле үзидарә органнары ия була.
Муниципаль мөлкәтне тапшыру (кабул итеп алу) турындагы тәкъдим нигезләнгән булырга тиеш.

2.   Муниципаль берәмлек җирле үзидарәсенең  үз милкенә мөлкәт кабул итеп алуга дәгъва белдерүче  вәкаләтле органы муниципаль мөлкәтне үзара бүлешүне күздә тота торган муниципаль берәмлеккә түбәндәгеләрне җибәрә: 

1) муниципаль берәмлекләр арасында бүленергә тиешле муниципаль  мөлкәт объектларының әлеге Законга 1 нче кушымта нигезендәге   рәвеш буенча төзелгән исемлеген һәм (яисә) тапшырылырга тиешле муниципаль унитар предприятиеләрнең, муниципаль  учреждениеләрнең  әлеге Законга 2 нче кушымта нигезендәге рәвеш буенча төзелгән исемлеген (алга таба –  мөлкәт исемлекләре). Күрсәтелгән мөлкәт исемлекләре, номерлар куелып, тегелеп һәм җирле үзидарәнең мөлкәтне кабул итеп алу инициативасын белдергән  вәкаләтле органы мөһере белән  беркетелеп, ике нөсхәдә төзелә;

2) муниципаль мөлкәтне бүлешүне һәм муниципаль мөлкәтне кабул итеп алу инициативасын белдергән муниципаль берәмлек милкенә тапшыру зарурлыгын нигезләүне.
3. Муниципаль берәмлек җирле үзидарәсенең мөлкәтне башка муниципаль берәмлек милкенә тапшыру инициативасын белдергән вәкаләтле органы муниципаль мөлкәтне бүлешү күздә тотыла торган муниципаль берәмлеккә түбәндәгеләрне җибәрә: 

1) муниципаль берәмлекләр арасында бүленергә тиешле муниципаль  мөлкәт объектларының әлеге Законга 1 нче кушымта нигезендәге   рәвеш буенча төзелгән исемлеген һәм (яисә) тапшырылырга тиешле муниципаль унитар предприятиеләрнең, муниципаль  учреждениеләрнең  әлеге Законга 2 нче кушымта нигезендәге рәвеш буенча төзелгән исемлеген (алга таба –  мөлкәт исемлекләре). Күрсәтелгән мөлкәт исемлекләре, номерлар куелып, тегелеп һәм җирле үзидарәнең исемлекләрне раслаган вәкаләтле органы мөһере белән  беркетелеп, ике нөсхәдә төзелә;

2) җирле үзидарә вәкаләтле органының муниципаль берәмлекләр арасында бүленергә тиешле мөлкәт исемлекләрен раслау турындагы карарын;
3) муниципаль берәмлекләр арасында бүленергә тиешле муниципаль мөлкәт объектларына карата теркәлгән хокуклар турында (шул исәптән, әгәр җир кишәрлекләре мөстәкыйль объектлар буларак тапшыру өчен тәкъдим ителсә, җир кишәрлекләренә карата теркәлгән хокуклар турында) Күчемсез мөлкәтнең бердәм дәүләт реестрыннан  җибәрелү көненә кадәр бер айдан да иртәрәк булмаган вакытта алынган өземтәне; (3 пункт 2019 елның 1 мартындагы 9-ТРЗ номерлы Татарстан Республикасы Законы редакциясендә)
4) муниципаль берәмлекләр арасында бүленергә тиешле муниципаль мөлкәт объектларына карата муниципаль берәмлек милке булу хокукын раслый торган документларны (Күчемсез мөлкәтнең бердәм дәүләт реестрында теркәлгән хокуклар турында белешмәләр булмаган очракта тапшырыла); (4 пункт 2019 елның 1 мартындагы 9-ТРЗ номерлы Татарстан Республикасы Законы редакциясендә)
5) һәр объектны тапшыру зарурлыгын нигезләүне, ә предприятие, учреждение тапшырыла торган  очракта – аларны тулы бер мөлкәт комплексы буларак тапшыру зарурлыгын нигезләүне.
3 статья. Бүленергә тиешле муниципаль мөлкәт исемлекләрен килештерү тәртибе
1. Муниципаль мөлкәтне тапшыру (кабул итеп алу) турында тәкъдим җибәрелгән вәкаләтле җирле үзидарә органы алынган тәкъдимне ул кергән көннән алып бер ай эчендә карарга тиеш.

2. Муниципаль мөлкәтне тапшыру (кабул итеп алу) турындагы тәкъдимнәрне караудан баш тарту турындагы карар тапшырылган документлар составына карата таләпләр бозылган очракта, шулай ук тапшыруга (кабул итеп алуга) тәкъдим ителә торган мөлкәт исемлекләре федераль законнар һәм әлеге Закон таләпләренә туры килмәгән очракта җирле үзидарәнең вәкаләтле органы тарафыннан кабул ителә.

Муниципаль мөлкәтне тапшыру (кабул итеп алу) турындагы тәкъдимнәрне караудан баш тарту турындагы карар  язма рәвештә төзелергә һәм муниципаль мөлкәтне тапшыру (кабул итеп алу) турындагы тәкъдим алынган көннән ике атна эчендә муниципаль мөлкәтне тапшыру (кабул итеп алу) инициаторына җибәрелергә тиеш.

3. Муниципаль мөлкәтне тапшыру (кабул итеп алу) йә аны тапшырудан (кабул итеп алудан) баш тарту турында  җирле  үзидарәнең вәкаләтле органы карары муниципаль мөлкәтне тапшыру (кабул итеп алу) турындагы тәкъдимне җибәргән җирле үзидарә органы адресына муниципаль  мөлкәтне тапшыру (кабул итеп алу) турындагы тәкъдимне алган көннән соң бер айдан да соңга калмыйча җибәрелә.

4. Муниципаль берәмлекнең мөлкәт тапшыруны гамәлгә ашыручы җирле үзидарә органнары һәм муниципаль берәмлекнең мөлкәт кабул итеп алуны гамәлгә ашыручы җирле үзидарә органнары килештерелгән мөлкәт исемлекләрен раслыйлар һәм аларны Татарстан Республикасы башкарма хакимиятенең мөлкәти мөнәсәбәтләр органына (алга таба – башкарма хакимият органы) җибәрәләр. (Беренче абзац 2019 елның 1 мартындагы       9-ТРЗ номерлы Татарстан Республикасы Законы редакциясендә)
Башкарма хакимият органына килештерелгән мөлкәт исемлекләре белән бергә әлеге Законның 2 статьясындагы 2 һәм 3 өлешләрендә күрсәтелгән документлар һәм  муниципаль мөлкәтне тапшыру (кабул итеп алу) турында җирле үзидарәнең вәкаләтле органы карары җибәрелә.

4 статья. Муниципаль мөлкәтне бүлешү турында карар әзерләү
1. Башкарма хакимият органы килештерелгән мөлкәт исемлекләрен һәм әлеге Законның 3 статьясы нигезендә тапшырылган документларны Федераль законның 50 статьясы таләпләренә туры килүен карый һәм муниципаль милектәге мөлкәтне муниципаль берәмлекләр арасында бүлешү турында Татарстан Республикасы Министрлар Кабинеты карары проектын  (алга таба – карар проекты) әзерли һәм Татарстан Республикасы Министрлар Кабинетына җибәрә. Карар проекты белән бергә килештерелгән мөлкәт исемлекләре, шулай ук әлеге Законның 2 статьясындагы 2 һәм 3 өлешләрендә күрсәтелгән документлар һәм муниципаль  мөлкәтне тапшыру (кабул итеп алу) турында җирле үзидарәнең вәкаләтле органы  карары җибәрелә. 
2. Мөлкәт исемлекләрендә Федераль законның 50 статьясында, бүтән федераль закон актларында билгеләнгән таләпләргә туры килми торган объектлар ачыкланган очракта, башкарма хакимият органы документлар алынган көннән алып бер ай эчендә шушы мөлкәт исемлекләрен раслаган җирле үзидарә органнарына аларны тапшырылган мөлкәт исемлекләреннән төшереп калдыру зарурлыгы турында язма рәвештә хәбәр итә.

Мөлкәт исемлекләрен раслаган җирле үзидарә органнары башкарма хакимият органыннан хәбәрнамә алган көннән алып бер ай эчендә мөлкәт исемлекләрен законнар таләпләренә туры китереп яңадан эшлиләр һәм төгәлләштерелгән исемлекләрне раслау турында әлеге Законның 3 статьясында билгеләнгән тәртиптә карарлар кабул итәләр.
Төгәлләштерелгән мөлкәт исемлекләре һәм аларны раслау турында карарлар карар кабул ителгән көннән алып бер атна эчендә башкарма хакимият органына Татарстан Республикасы Министрлар Кабинеты карары проектын әзерләү өчен җибәреләләр.

5 статья. Муниципаль мөлкәтне бүлешкәндә каршылыкларны җайга салу
1. Мөлкәт исемлекләрен караганда каршылыклар килеп чыкса, муниципаль берәмлекнең мөлкәт тапшыруны гамәлгә ашыручы җирле үзидарә органнары һәм муниципаль берәмлекнең мөлкәт кабул итеп алуны гамәлгә ашыручы җирле үзидарә органнары башкарма хакимият органына түбәндәгеләрне тапшыралар:

1) каршылыклар китереп чыгарган мөлкәт исемлеге булган һәм җирле үзидарә органы тарафыннан мөлкәтне тапшырудан (кабул итеп алудан) баш тарту нигезләре булган  каршылыклар беркетмәсен;

2) әлеге Законның 3 статьясындагы 4 өлешендә күрсәтелгән документларны;

3) каршылыклар китереп чыгарган мөлкәткә карата муниципаль берәмлекнең милекчелек хокукын раслый торган документларны.
2. Башкарма хакимият органы мөлкәтне бүлешү турындагы документларны караудан  түбәндәге очракларда баш тартырга хокуклы:

1) әлеге статьяның 1 өлешендә күрсәтелгән документлар тулы күләмдә тапшырылмаганда;

2) әлеге статьяның 1 өлешендә күрсәтелгән документлар тиешенчә рәсмиләштерелмәгәндә;

3) муниципаль берәмлекнең мөлкәт тапшыруны гамәлгә ашыручы җирле үзидарә органнары һәм муниципаль берәмлекнең мөлкәт кабул итеп алуны гамәлгә ашыручы җирле үзидарә органнары тәкъдимнәрендә Федераль законның 50 статьясы нигезендә бүленергә тиеш булмаган мөлкәт булганда.

3. Каршылыклар беркетмәсе һәм аңа өстәлеп бирелә торган документлар башкарма хакимият органы тарафыннан мөлкәтне бүлешү барышында барлыкка килгән каршылыкларны җайга салу буенча ведомствоара комиссиясенә (алга таба –  ведомствоара комиссия) җибәрелә, аның вәкаләтләре, эш тәртибе һәм составы Татарстан Республикасы Министрлар Кабинеты тарафыннан раслана. Ведомствоара комиссия составына  мөлкәт бүлүне гамәлгә ашыручы муниципаль берәмлекләрнең вәкилләре, Татарстан Республикасы Дәүләт Советы һәм Татарстан Республикасы башкарма хакимияте органнары вәкилләре кертелергә тиеш. Ведомствоара комиссияне Татарстан Республикасы Министрлар Кабинеты вәкиле җитәкли.
4. Ведомствоара комиссия карары аның барлык әгъзалары тарафыннан имзалана һәм башкарма хакимият органына җибәрелә.

5.  Муниципаль мөлкәтне бүлешкәндәге каршылыклар әлеге статьяда каралган процедуралар кысаларында хәл ителмәгән очракта, вәкаләтләрне бүлешүгә бәйле рәвештә  бер муниципаль берәмлек милкеннән икенче муниципаль берәмлек милкенә тапшыру турындагы мәсьәләне китереп чыгарган мөлкәткә карата  милекчелек хокукы турындагы бәхәсләр судта хәл ителә. 
6 статья. Күчмә нигезләмәләр
1. "Татарстан Республикасында яңа төзелгән җирлекләрдә җирле әһәмияттәге мәсьәләләрне хәл итү тәртибе турында" 2005 елның 12 декабрендәге 124-ТРЗ номерлы Татарстан Республикасы Законына кушымтада күрсәтелгән яңа төзелгән шәһәр, авыл җирлекләре һәм чикләрендә әлеге җирлекләр төзелгән муниципаль районнар арасында муниципаль мөлкәтне бүлешү турында Татарстан Республикасы Министрлар Кабинеты карарлары 2009 елның 1 гыйнварына кадәр кабул  ителергә тиеш. Күрсәтелгән муниципаль берәмлекләр 2009 елның 1 гыйнварына кадәр җирле әһәмияттәге мәсьәләләрне хәл итү вәкаләтләрен үтәү өчен бу мөлкәттән аны теркәмичә генә түләүсез файдаланырга хокуклы.
2. "Татарстан Республикасында яңа төзелгән җирлекләрдә җирле әһәмияттәге мәсьәләләрне хәл итү тәртибе турында" 2005 елның 12 декабрендәге 124-ТРЗ номерлы Татарстан Республикасы Законына кушымтада күрсәтелгән яңа төзелгән шәһәр, авыл җирлекләре һәм чикләрендә әлеге җирлекләр төзелгән муниципаль районнар арасында муниципаль милекне бүлешү тәртибендә тапшырылган мөлкәткә милекчелек хокукы 2009 елның 1 гыйнварыннан барлыкка килә.

3. Әлеге Законның 1 статьясындагы 1 өлешендә күрсәтелгән, әлеге статьяның 2 өлешендә күрсәтелгәннәрдән тыш, муниципаль берәмлекләр арасында муниципаль милекне бүлешү тәртибендә тапшырылган мөлкәткә милекчелек хокукы Татарстан Республикасы Министрлар Кабинеты тарафыннан муниципаль милектәге мөлкәтне муниципаль берәмлекләр арасында бүлешү турында карар кабул ителгән вакыттан  барлыкка килә.
7 статья. Татарстан Республикасы закон актлары аерым нигезләмәләренең үз көчләрен югалтуын тану турында

Әлеге Закон үз көченә кергәннән соң "Татарстан Республикасында яңа төзелгән җирлекләрдә җирле әһәмияттәге мәсьәләләрне хәл итү тәртибе турында" 2005 елның 12 декабрендәге 124-ТРЗ номерлы Татарстан Республикасы Законының 7 статьясын (Татарстан Дәүләт Советы Җыелма басмасы, 2005, №12 (I өлеш)) үз көчен югалткан дип танырга.

8 статья. Әлеге Законның үз көченә керүе

Әлеге Закон рәсми басылып чыккан көненнән үз көченә керә.
Татарстан Республикасы

Президенты

